
Numri i lëndës: 2019:238337 

Datë: 26.02.2024 

Numri i dokumentit:     05373869 

 

Ac.nr.5941/2021 

 

GJYKATA E APELIT E KOSOVËS NË PRISHTINË, në kolegjin e përbërë nga gjyqtarët: 

Faton Ademi - Kryetar, Hidajete Gashi Alaj dhe Besnik Bislimaj anëtarë, me bashkëpunëtoren 

profesionale Biondina Zeneli në çështjen juridike jo kontestimore, të propozuesve A.J dhe N.J, 

që të dy nga fshati....., Komuna e Fushë Kosovës, ndaj kundërpropozuesit Qeveria e Republikës 

së Kosovës Ministria e Mjedisit dhe Planifikimit Hapësinor –Departamenti për Shpronësim, 

lidhur me çështjen ndërrimi/kompensimi i pronës së shpronësuar duke vendosur lidhur me 

ankesën e propozuesve, të ushtruar kundër aktvendimit të Gjykatës Themelore në Prishtinë –

Departamenti i Përgjithshëm, CN.nr.542/13, i datës 08.04.2021, në seancën e kolegjit të mbajtur 

me datë 16.02.2024, mori këtë: 

 

                                                           A K T V E N D I M 

 

REFUZOHET e pathemeltë ankesa e propozuesve A.J dhe N.J, që të dy nga fshati....., Komuna 

e Fushë Kosovës, ndërsa aktvendimi i Gjykatës Themelore në Prishtinë –Departamenti i 

Përgjithshëm CN.nr.542/13, i datës 08.04.2021, VËRTETOHET. 

 

 

                                                               A r s y e t i m  

 

Gjykata e shkallës së parë me aktvendimin, CN.nr.542/13, i datës 08.04.2021 ka vendosur si në 

vijim:  

“I.Gjykata Themelore në Prishtinë shpallet inkompetente në pikëpamje lëndore për të vendosur 

sipas propozimit të propozuesve A.J dhe N.J me numër CN.nr.542/13, ndaj kundërpropozuesit 

Qeveria e Republikës së Kosovës Ministria e Mjedisit dhe Planifikimit Hapësinor-Departamenti 

për Shpronësim lidhur me çështjen ndërrimi/kompensimi i pronës së shpronësuar. 

 

II.HUDHET POSHTË SI I PALEJUAR propozimi i propozuesve A.J dhe N.J me numër 

CN.nr.542/13 ndaj kundërpropozuesit Qeveria e Republikës së Kosovës Ministria e Mjedisit dhe 

Planifikimit Hapësinor –Departamenti për Shpronësim lidhur me çështjen ndërrimi/kompensimi 

i pronës së shpronësuar dhe Anulohen të gjitha veprimet procedurale  të kryera lidhur me këtë 

çështje.” 

Kundër këtij aktvendimi brenda afatit ligjor kanë paraqitur ankesë propozuesit përmes 

përfaqësuesit të autorizuar pa i specifikuar shkaqet për të cilat e atakon aktvendimin, me 

propozim Gjykatës së Apelit që ankesën ta aprovojë të bazuar, ta prish aktvendimin e ankimuar 

dhe çështjen ta kthej në rigjykim. 

 

Gjykata e Apelit i shqyrtoi shkresat e lëndës, aktvendimin  e atakuar dhe pretendimet ankimore 

e pas vlerësimit të tyre në bazë të nenit 194 të LPK-së gjeti se: 

 

-Ankesa e propozuesve është e pathemeltë. 

 

Nga shkresat e lëndës rrjedh se propozuesit pranë Gjykatës së shkallës së parë me datë 

13.08.2013, 25.10.2013 si dhe datë 15.04.2010 kanë paraqitur propozim pa –padi lidhur me 

marrjen – dëmin e shkaktuar në ngastrat kadastrale nr....., ng.kad.nr....., ng.kad. 

nr......,ng.kad.nr......, ng.kad. nr......, ng.kad.nr....., ng.kad. nr......,ng.kad.nr......, ng.kad. nr......,  

me rastin e ndërtimit të autostradës M9 dhe ndërtimin e rreth rrotullimit në sektorin 7.3 për 

nevojat e autostradës M9 së bashku me intervenimet në emër të infrastrukturës. Propozuesit 

përmes padisë së paraqitur në gjykatë i kanë propozuar gjykatës që të bie vendim për token e 

marrun për ndërtimin e autostradës M9; për ndërtimin e rrethit qarkor në sektorin 7.3 për nevojat 

e autostradës M9; për zhvendosjen e ujësjellësit kryesor primar; për vendosjen e linjës eklektike 

të tensionit të lart. Më tej kanë kërkuar të na ndahet toka në të cilën janë në posedim dhe pronar 

me të drejtën e regjistrimit në librat pronësor dhe kadastral, ashtu që  për 1 m2 të tokës së marrun 

të iu epet 1m2  e tokës në të cilën janë në posedim sepse në njërën anë të autostradës dhe rrethit 

qarkor thuhet se i është marr toka, ndërsa theksojnë se ata janë në anën tjetër në posedim, kanë 

objekte të ndërtuara ekonomike dhe hapësirë banesore. Theksojnë se sipas marrëveshjes dy 

palëshe për sipërfaqen tjetër të marrur do të arrijmë marrëveshje e cila do të kishte fuqinë e titullit 

ekzekutiv. 

 

Gjykata Themelore me aktvendimin, CN.nr.542/13, i datës 08.04.2021 është shpallur jo 

kompetente në pikëpamje lëndore dhe e ka hedhur poshtë si të pa lejuar propozimin e 

propozuesve duke vendosur më decidivisht sikurse në dispozitiv të aktvendimit të atakuar. 

 

Gjykata e shkallës së parë në arsyetim të aktvendimit të atakuar ka theksuar se pas mbajtjes së 

seancës së dt.25.03.2021 dhe pas rishikimit të shkresave të lëndës vendosi si në dispozitiv të këtij 

Aktvendimi, duke vlerësuar se kërkesa e palëve propozuese për ndërrimin e pronës në të cilën 

janë në shfrytëzim e cila gjendet në ZK.......... me pronat objekt shpronësimi të shpronësuara nga 

Qeveria e Republikës së Kosovës Departamenti i Shpronësimeve, nuk hyn në kompetencë e 

gjykatës për të vendosur. Çështjet të cilat procedohen në procedurë jokontestimore janë të 

parapara me Ligjin e Procedurës Jokontestimore Nr.03/L-007, ku ndër të tjera bën pjesë edhe 

çështja e eksproprijimit. Neni 215 i këtij ligji parasheh: “Në procedurën e caktimit të 

kompensimit për paluajtshmërinë e eksproprijuar gjykata e cakton lartësinë e shpërblimit për 

paluajtshmërinë e eksproprijuar kur shfrytëzuesi i eksproprijimit dhe pronari i mëparshëm para 

organit kompetent të administratës nuk kanë arritur marrëveshje për kompensimin për 

paluajtshmërinë e eksproprijuar”. Po ashtu bazuar  në nenin 36 par.6 të Ligjit për Shpronësimin 

e pronës së paluajtshme “Nëse gjykata konstaton se shuma  e kompensimit dhe dëmeve e 

përcaktuar me vendimin organit  shpronësues është më e ulët ose më e lart se shuma e cila 

kërkohet sipas këtij ligji, gjykata nxjerr aktgjykim me të cilin e ndryshon Vendimin Përfundimtar 

të Organit Shpronësues.  Në rastin konkret kërkesa e palëve ka të bëjë me çështjen pronësore e 

cila është në kompetencë të Komunës së Fushë Kosovës ku palët mund ta drejtojnë kërkesën e 

tyre për ndryshime të cilat pretendojnë t’i bëjnë me pronat e shpronësuara objekt shqyrtimi.  

Gjykata e Apelit nisur nga kjo gjendje e çështjes vlerëson se aktgjykimi i atakuar nuk është i 

përfshirë në shkelje thelbësore të dispozitave të procedurës kontestimore nga neni 182 paragrafi 

2, pika b), g), j), k) dhe m) e LPK-së, e drejta materiale është zbatuar drejtë. 

Ankuesit me anë të ankesës nuk kanë specifikuar asnjë bazë të ankimit e as shkelje specifike, 

andaj Gjykata e Apelit aktvendimin e atakuar e ekzaminon  vetëm në raport me shkeljet e 

dispozitave të procedurës që i referohen pikave për të cilat kujdeset sipas detyrës zyrtare e në 

raport me të cilat pika nuk janë gjetur shkelje. 

 

Sa i përkey gjendjes faktike meqenëse ankesë nuk e ka atakuar aktvendimin e gjykatës së shkallës 

së parë nga kjo bazë, Gjykata e Apelit nuk e ekzaminonn aktvendimin sipas detyrës zyrtare nga 

kjo bazë. 

 

Gjykata vlerëon se edhe e drejta materiale nga ana e gjykatës së shkallës së parë drejtë ka 

vendosur dhe zbatuar të drejtën materiale, kur është shpallut jo kompetentenë pikëpamje lëndore 

dhe e ka hedhur poshtë si të palejuar propozimin e propozozuesve. 

 

Propozuesit fillimisht kanë parashtruar padi, e më vonë gjatë procedurës lidhur me kompensimin, 

marrjen e pronës në ngastrat kadastrale ....-.., ....-.., ....-.., ....-.., ....-.., ....-.., ....-.., .... dhe .... Padia 

nuk ka qenë e qartë se qfarë po kërkonin të njëjtit sepse kishte të meta të mëdha mirëpo në 

ndërkohë të njëjtit kanë specifikuar kërkesën e tyre e cila kishte të bënte me kërkesë për ndërrim 

të pronave me Qeverinë e Kosovës apo këmbim të pronave. Gjykata e shkallës së parë pas 

mbajtjes së seancave gjyqësore, ekzaminimit të provave që janë në shkresat e lëndës, ka vlerësuar 

se e njëjta nuk ka kompetecë lëndore për të vendposur në raport me kërkesat e propozuesve dhe 

është shpalut jo kompetente në pikëpamje lëndore dhe e ka hedhur poshtë si të pa lejuar 

propozimin e propozuesve. 

 

Vendimarrja e gjykatës së shkallë së parë nuk është e karakterit meritor, sepse me të drejtë është 

vlerësuar se gjykatës i mungon kompetenca lëndore, pasi që kompetent për ndërrimin e pronave 

është Komuna në territoritn e të cilës janë pronat, dhe atë në procedurë të brendshme 

administrative mund të bëhet këmbimi apo ndërrimi i pronave që duhet kaluar procedura përmes 

Kuvendit Komunal të Komunës përkatëse. Në procedurën e shpronësimit ndaj vendimit 

përfundimtar mund të atakohet lartësia e qmimit për kompensim në emër të shpronësim dhe 

dëmet që kanë pësuar si humbje e vlerës për pjesë e pa shpronësuar apo dëmet anësore që i 

referohen procedurës së shpronësimit, por nuk mund të bëhet ndërrimi apo këmbimi i pronave 

sikurse është pretenduar nga pala propozuese. 

 

Me nenin 215 të Ligjit për Procedurën Jokontestimore përcaktohet se: “Në procedurën e caktimit 

të kompensimit për paluajtshmërinë e eksproprijuar gjykata e cakton lartësinë e shpërblimit për 

paluajtshmërinë e eksproprijuar kur shfrytëzuesi i eksproprijimit dhe pronari i mëparshëm para 

organit kompetent të administratës nuk kanë arritur marrëveshje për kompensimin për 

paluajtshmërinë e eksproprijuar.” 

 

Me nenin 36 të Ligjit për Shpronësimin e Pronës së paluajtshme përcaktohet se: “Nëse ankesa 

dorëzohet në përputhje me këtë nen në përputhje me këtë ligj, gjykata është e autorizuar të bëjë 

ri-llogaritjen e shumës së kompensimet dhe/ose dëmeve të përcaktuara në vendimin e organit 

shpronësues. Nëse gjykata konstaton se shuma e kompensimit dhe/ose dëmeve e përcaktuar në 

vendimin e organit shpronësues është më e ulët ose më e lartë se shuma e cila kërkohet sipas 

këtij ligji, gjykata nxjerr aktgjykim me të cilin e ndryshon Vendimin Përfundimtar të Organit 

Shpronësues dhe e rregullon shumën e kompensimit për shpronësim dhe/ose dëmeve.” 

Me Ligjin   neni 24 par.1 dhe 2  përcakton se: “1. Komuna ka të drejtë të këmbejë pronën e 

paluajtshme të komunës me persona fizik dhe juridik. 2. Prona e paluajtshme e komunës mund 

të këmbehet vetëm për sigurimin e pronës për qëllime të përmbushjes së interesit publik, në 

përputhje me kompetencat ligjore të nivelit të qeverisjes lokale.”, ndërsa me nenin 25 të po të 

njëjtit ligj përcaktohet se kush mun të paraqes kërkesën për këmbim të pronës: “Kërkesa për 

këmbimin e pronës së paluajtshme të komunës mund të iniciohet nga komuna dhe nga palët e 

interesuara.” 

 

Kërkesa e palës propozuese është kërkesë tipike për këmbim apo ndërrim të palujtshëmrisë, gjë 

që asnjë gjykatë nuk ka kompetencë lëndore për të vendosur pasi për këtë është kompetent organi 

administrativ respektivisht Komuna në territorin e së cilës gjendet palujtshmëria. 

Nëse pala propozuese ka pretendime se një pjesë e palujtshmërive të tyre janë marrë pa procedurë 

të shpronësimit atëherë e ka të drejtën përmes padisë të kërkoj kompensim, ndërsa për kontestim 

të lartësisë së qmimit në procedurë jo kontestimore përmes ankesës/propozimit, por vetëm në 

raport me lartësinë jo edhe kërkesë për ndërrim të pronës. Palëve propozuese disa herë i është 

dhënë mundsia e sqarimit se qfarë kërkojnë, pastaj a kërkojnë rivlerësim mirpëo të njëjtit kanë 

kërkesë që i referohet ndërrimit apo shkëmbimit të pronave gjë që nuk mund të bëhet në këtë 

procedurë, madje këtë e kanë cekur edhe në ankesë. 

 

Nga të cekurat u vendos sikurse në dispozitiv të këtij aktvendimit në kuptim të nenit 208, 209 

pika b), të LPK-së. 

 

 

 

GJYKATA E APELIT E KOSOVËS NË PRISHTINË 

Ac.nr.5941/2021  datë 16.02.2024 

 

 

              Kryetari i kolegjit - Gjyqtari 

                             Faton Ademi, d.v  

 

 

 

 

 

 

 

 

 

 

 

 

 

 

 

 


